
ADIO  LIRA

Poco più de sento ani
l'ha durao la nostra lira,

xé l'Italia cò l'Europa
e novi soldi 'desso xe.

Par de esse tornai indrio
quando gera poche banche

've denovo le palanche
comò in oltra zoventù.

E le mosine pè 'l peso
le sarà più rinforsae

se varà cò i novi soldi
confusion cò 'l tacuin.

E le lire che i ha sconto
tra stramassi o oltri busi,

che i le tira fora
ossinò i le perdarà.

Noltri 'desso 'vemo l'EURO,
nò sarà più tanti zeri
e la lira l'oltro geri
l'ha finio de circolà.

Cò i centisimi denovo
più de un se sbagliarà,
volarà un per de ani
per podesse abituà.

Ni cò le sporte o l'intimela
mai più in banca se portarà
e de i miliuni e di i miliardi

solo ricordi restarà.



Dossi Poveri

Un bel giorno sora i dossi
va do mamuli a catà

capelonghe e peverasse
cò speransa de ciapà.

Ma ben poco i ha insunao
e per questa delusion
i descursi de le cape
i penseva sul sabion.

Quando l'acqua la cresseva,
gera l'ora de tornà,

ma quii mamuli in tei sisti
forsi i veva per senà.

E lasando sapegae
su quel povero sabion

descorendo che 'na volta
i torneva a cocon.

“Che distin che vemo vuo
quel de esse pronte quà
per qualunque sia viguo

che 'l ne 'nsuna per magnà.

Ma le robe xe gambiae
anche 'l modo de pescà,
semo massa remenae

sensa 'l tempo de covà.

Ormai, no se pol più suese,
xe massa dute sté pretese,
de noltre cò la fiaca restarà

mundi poca la roba de raspà.

'Desso se disemo ciao,
e se proprio mal la va
se veghemo al mercao

cò i ne vende per magnà.”



'L SANTOLO

Gera 'l giorno de la cresema
e in travagi 'l gera un santolo
che ‘l tigniva quatro mamuli

e nò 've che regalai.

Fiossi! I dise: me son povero
e per voltri xe 'na pegola
ma lo stesso fra le ciacole

un regalo oniun varà.

Sté cuntinti i dise 'l santolo
del regalo dé la Cresema,
orologi grandi e comodi

nò xe fassile a catà.

Dopo incora i dise ai mamuli:
ogni tanto dové onzali
ossinò i diventa rusini

e cussì i ve durarà.

DIN DON DAN
"Ve regalo i orologi

che xe sora i campanili
e xe veci ma i xe buni
de mosaico antico stil.

E per tù , 'bona lana',
tote quel de tramontana
dopo a voltri ve daré,
un paromo,  i oltri tre.

Do palanche le ve za in scarsela,
bussolai e medagie za vé
e zarnando cò i parinti

comparisso, sinoltro, anche me.

No sté veghe se quii oltri
i xe mamuli indorai,

importante, xe per voltri, 
che se duti cresemai!"

Grassie santolo
de i orologi e i bussolai.



I Martiri Risorti

Cò se 'riva pensionati
certe robe nò le và,

e tra queste xe 'l sesso
che 'l stenta  a buligà.

Ma gargun al s'ha pensao
che se pol a rimedià,

l'ha inventao  'na medisina
per  denovo continuà.

Se la vita sessuale
per gargun xe za pelagra,
che no 'l staga vé travagi

che xe in vendita al "VIAGRA"

I lo vende in farmacia
in pastiglie color Blù,
ma bisogna vé riceta

che no te tira più.

E de  un , se a za savuo
(gera duto un ciacoleo),

una pirola l'ha tolto
e no i ha fato nianche ceo.

Se 'na pirola no basta
e tu vol tocà al sielo,

cò 'na scatola , siguro,
al te vien comò un sfragelo.

Tu pol fai l'idromassagio
o scoldalo sul sabion,
cò tu rivi a quii ani

'l resta sempre a picolon.



A Gravo 'l Parco Acquatico

A Gravo un roba ne mancheva
per fa volorizà più la stagion,

che oltra  've la spiagia e Gravo Vecio
voleva un 'gargossa' sul sabion.

Xe sorto un parco acquatico, un incanto,
desso al xe zontao in te i depliant,

'na pagina de mile e una note
che xe 'l moderno orgoglio graisan.

A Gravo 'l Parco Acquatico
xe proprio un paradiso,

per duti xe 'l soriso
de quel che i cata  là.

Comò in un posto esotico
cò quii tre bei casuni

tra palme e ombreluni
xe un sogno e realtà.

No ocore ciapà l'oroplan
e nianche 'nda tanto lontan,

de quel che se cata 'ndando là,
tu fa ,do tre passi, e tu l'ha quà.

Salagia e trasparente la xe l'acqua 
e tanti idromassagi in qua e là,
xe 'l sivolo e in meso la cascata,

do bar , che se pol anche a becolà.

Bianchi xe i letini,
duti intorno un ponte i trampulini,

per finì, se veghe de i oblò un cineacqua
Gara xe,  per vé 'l posto, ogni dì.



I Do Gravo

He fato un sogno strano,
che gera un bruto nuolo

e duti i graisani
i ha dovuo scampà.

Rivai in un paese,
pareva de esse a Gravo,

le case e contrade
le gera comò quà.

Ma 'l porto 'l gera streto,
le barche no le steva,

in spiagia e duto quanto
più picolo pareva.

Una Gravo in miniatura
la gera stà cità

e in dialeto "graisano"
sentivo favelà.

Me gero in t'un giron dantesco,
me è perso tra brute piante,
rabioso, volevo core fora,

invesse gero fermo là.

Comò che me é dismissiao
tornagia  xe la realtà, 
gero in qesto Gravo

contento de esse quà.



La Colma, La Seca, La Fele

Me me é sempre domandao
perché fa la colma e seca,

perché 'mar in duto 'l mondo
al va sempre su e zò.

Un vecio 'l m'ha spiegao
che xe 'l sol che move l'acqua

e lo stesso fà la luna
e se ciama atrassion.

E Vardando 'l calandario
xe le lune ben segnae,

l'acqua gambia oni sie ore
e se sa che ponto fa.

Ma la luna la xe estrosa
e no l'ha orari fissi,

la se leva e la tramonta
sia de note che de dì.

Goba a levante,
luna calante,

goba a ponente,
luna cressente.

Xe gambiaminti
sigondo i misi

cò cresse l'acqua 
o la va  zò.

Xe la fele cò la mesa luna,
dopo la va in dosana e cressente,

pé rivà fin che fa 'ponto forte'
sia co'l  tondo o scuro lunar.

Fele de acqua
la colma e seca,

eterno moto 
de duto 'l mar.



Iulia Felix

A Largo de Gravo
'na nave romana
de domila ani

la xe in fondo al mar

La 'ndeva a Aquilea
ma mai più rivagia,

comò sia stao
pol dasse cussi:

"Comandantis xe sirocum
vento e ondis aumentavis,
mundi acqua se imbarcavis
pé 'ndà a fundi manca poc.

In sintina rematorum,
pienis acqua, brontolorum

consiliabis che la navis
drita in seco de portà."

Ma un ondatis gigantorum
afondavis quela navis,

da Netunus bronbolurum
zente e cargo duti là.

Nel silensium milenarium,
quela nave "Iulia Felix"
xe 'na fonfa testimonis

de romanis civiltà.

Pensando ai muminti
de quel naufragio

pol anche esse vero
che sia stao cussì!

Cussà se un giorno 
se possa vardala
in garghe museo

MUSEO DELMAR.



Le Mosine Moderne

Le elemosine de rame
xe elemosine de fame,
le elemosine co'l Dante

se pol  dì che le xe sante,
no sta esse tacaisso

là davanti al crocifisso
no stà fa 'l pelagroso

serca de esse generoso
co tu da fa un gesto serio

miti in sesto almeno un EURO.



Al Chiosco de Giornai

Una vita ne 'ngrumao
per podé realizà

'na  rivendita giornali
cò le sò comodità.

Vinti ani l'ha durao
l'oltro chiosco (che passion),

una caneva 'l pareva
ma 'l ma dao sodisfassion.

Cò quel novo me me 'nbrivo
e sperando de esse san,

che 'l me dura fin che vivo
perché questo xe 'l gnò pan.

E cò i ani vegaremo
se gargossa gambiarà,
prego tanto la Madona

che i me lassa sempre quà.

E la zente de stà zona
che la vol comprà giornai,

cò la passa che la vaga
la del chiosco de TROMBAI.

(In Occasione del nuovo chiosco  1982)



Homo Casalingus

Xe la siensa che la dise
che vignimo de la simia,

L' HOMO ERECTUS e L' HOMO SAPIENS
i da 'l via a l' umanità.

Passa le epoche e i mileni
e rivemo ai nostri giurni,

'vemo l' HOMO CASALINGUS
per la casa duto 'l fà.

E se l'omo per la lege
xe 'l capo in famegia,

cò la cotola o cò le braghe
cu comanda za se sà.

Se cò i ani gambia duto,
no xe tanta meravegia
se gargun al xe portao 

de stà in casa a desbratà.

Che Omo, che omo,
che omo de giudissio

xe l'HOMO CASALINGUS
un omo sensa un vissio

Al scova, 'l cusina,
al lava e 'l sopressa,

gargun l'ha i bigudini
opur l'ha la dressa.

Intanto bogie i fasioi,
al mete a sugà i nissioi,
xe sempre desbratao
cò 'l xe co la traversa
e i fa de esse in tersa

co smania e vogia de fà.
Co 'l scorla i tapedi
e quando 'l fa 'l leto

l'ha sempre sotoscagio
al sò scovoleto.

Dopo l' HOMO CASALINGUS, vemo za 'l Supersapientis
e cussà che rivaremo anche a l'HOMO PARTORIENTIS.



Al   CELULARE

Oni Giorno cò 'l progresso
solta fora novità,

xe breveti, invensiuni
per vé più comodità.

Ma tra tante robe bele
i ha inventao 'l telefonin
e de giorno quasi sempre

i lo ha in scarselin.
E per cu che l'ha in servisio
e che 'l gambia posission,

al pol di co 'l celulare:
"Io mi trovo a Cason"

E co i ciacola pe' strada
o in machina co i xe

par che i ciacolessa suli
e i se volta almeno in tre.

Sorte 'desso!
Cò 'l telefono anche in cesso,
par che i vessa una giberna
co i l'ha 'torno 'l sangulin.

Garghe volta 
pè nò perde quel visietto
i lo porta anche in letto

anche quando i fa l'amor.
Ma proprio sul più belo,

te sona al campanelo
e xe quel telefonin

che i ha soto de 'l cussin.

Ogni tanto,
i lo ha co i fa la spesa

e i lo porta anche in ciesa
a la messa o a la funsion.
Ma quando xe 'l Vangelo,

te sona 'l campanelo,
più de un va in gionegion

ma no xe la Levazion.

Ma xe tanti pur de esse co 'l progresso,
no i se scuffa nianche in cesso, se no i ha 'l telefonin.



I QUATRO FRELI DE GRAVO

Anche 'l sol voleva riposasse
e 'na bela taca l'ha ociao

gera giusto 'l posto per fermasse
e fero sora Gravo l'ha ghitao.

La piova , del sol , la xe gelosa,
ma posto per ela no xe qua,

la passa cò 'l viso de invidiosa
cò astio e gusto de bagnà.

Anche 'l mar al manda le restie
contento de sbatocià,

in spiagia e sul reparo, le fa rie
ma anche mundi scalmanà.

Al vento al xe mundi radegoso,
al gira intorno tacaisso,

lisiero, a volte fastidioso.
A Gravo nò regna remortisso.



Ambriabela
(Legenda  Graisana)

De i nuni é stintio
quando Gravo no esisteva,

mile e tanti ani indrio
AMBRIABELLA 'l se ciameva.

La che Attila passeva,
duto quanto 'l distruseva

a Aquileia 'l xe passao
ninte in pie xe restao.

Co al mar al xe rivao
Ambriabella in vista 'l veva,

l'invasion l'ha rinunsiao
perché barche no 'l cateva.

.... E cussì indrio tornando
mundi mal al xe restao
e disendo brontolando:
'solo tu t' é sparagnao.

" Te saludo Ambriabella
me tel lasso bel  Grado".!

Cussì de quela volta Ambriabella i l'ha ciamagia 

GRADO.



Graisani de Palu'

De quando che manca i casoneri
la vita in Palù la xe gambiagia,
le mote le xe anche forestiere
e i fiuri de tapo no i xe più.

'Sta roba gera de frenala
che sempre de più la se slargheva

a  Gravo a difende 'sta natura
xe sorti i "Graisani de Palù".

Pe' stema una forcola e un remo
cò quatro ristie e un cason

e duta 'sta roba messa insieme
xe storia e vecie tradission.

Sul fango 'sto simbolo 'l xe nato
e fato a forma de un cuor

e questo vol dì che la Laguna
per noltri xe vita e amor.



Panorama de Gravo

Ormai i lo cognosse per duto
pé 'l sol , la cure e 'l sabion,
xe Gravo cò 'l sovo tesoro

de storia e tradission.

A miera i foresti i vien a Gravo,
per ili xe sempre bei dì

e pena che inboca la strada
co i veghe za i dise cussì:

"Varda che bel panorama,
varda che incanto al Palù,
co quii riflessi su l'acqua

duto colora de più.
Gravo al par che galegia,

stela pusagia sul mar
e in parte i tapi e i casuni

un paradiso ne par.

E drento fra calli  e campielli
indola xe nato 'l dialeto,

poeti artisti e pituri
de sempre e lo fa decantà.

Varda che bel panorama,
sinti che aria xe quà,
Gravo xe viva natura
xe sogni e xe realtà."



BARBA RIVEME

Tante bele barche 'mbandierae
pronte per la Granda Procession,
ai segnai de un omo le se mola

e le va a Barbana per 'l "PERDON".

Ma gargun coreva oro 'l molo
proprio co passeva Barba Nane

co la sò batela elo solo
che 'l s'ha messo forte a ciamà.

E dalongo Nane l'ha siao
sempre stao co duti tanto bon
a lassalo in tera no 'l voleva

visti za largai e a cocon.

... E del molo duti saludeva
quele barche che le 'ndeva via

cò la banda a bordo che soneva
che de tanti seculi se fa.

"Barba Riveme"!
Me se che xe tardi,
se perdo, giovardi
nò vogio mancà.

"Barba Riveme"!
Toleme in batela,

su l'Isola Bela
no se cò cu 'nda.

No sté dì de no,
porteme cò vò,

che drento me fa
de esse za là.

"Barba Riveme"!
xe un giorno diverso

me cato za perso
se me resto qua.



SILENSIO

Silensio,
solo silensio xe drento quii muri

tra tanti marmi
tanti nomi e vasi de fiuri.

Cu rompe 'l silensio 
de tanto in tanto,

xe quii quatro passi
per 'ndà di 'na preghiera

opur gargun che i compagna
pe' ghitai un pugno de tera.

De fora xe confusion e xe coraria
la drento solo la fotografia,

xe distin,
che in quel silensio 

vaga duta l'umanità.



La Dentiera

Se no basta a 've duluri
anche i dinti i costa cari,
co se va de quii duturi
oni dente xe un milion.

Un sogneva le Maldive,
ma 'l penseva a le zinzive,
in travagio indola spende
se pe' i dinti opur 'ndà la.

Co i te fa 'l preventivo
xe più o meno quota fissa,
drio de tu vol la melissa

che in fastidio tu pol 'ndà.

E quel che finalmente
dopo ani de turminti
l'ha deciso pe' i dinti
e denovo comparì.

Ma in garghe maniera
al s'ha messo la dentiera

pagando co 'l podeva
co la magra sò pension.

Quele nachere in boca
i ha gambiao dalongo 'l viso

bele gramole e 'l soriso
e de duto rosegà.

De tanto vardasse
l'ha fruao dò speci,
co  se deventa veci
pol anche capità.

De giorno e de sera,
al penseva a la dentiera,

che finio de pagà
più no 'l veva de magnà.



Capelonghere

Poche femene xe incora
brave e svelte de ciapà
capelonghe e peverasse
su la Mugia o torno là.

Xe le ultime che resta
de mistier e gran passion

co le va le ha quasi sempre
sisti e cove a cocon.

Una volta co le 'ndeva
gera anche de vogà,

'desso invesse co i tricicli
duto oltro xe pè 'ndà.

Le xe dute brave e esperte,
le cognose luna e sol,

co fa i punti le se pronta
là davanti 'l Puntariol.

Capelonghere, peverassere,
fra dossi e lame
ste ore intiere.
Comò 'na volta

che i gera stagni,
sia vento o fredo

lo stesso 'ndà.

Co le mane, co i feri e i baili,
sempre basse,  le cape serché

strasinando sisti e cove
'nsunando quel che xe.

Capelonghere,
dopo de voltre
no ne xe oltre
pè continuà.



Inno alla Vecchiaia

Giovinezza,
mi sei sbrissata via come un bisato,

serco di rampegarmi incora ma mi mandi sempre via
perché non ho più la pele valia.

Ormai sono del patacheo, poco o ninte buligneo.
Mi davi spesso la erezione, adesso é tutto a picolone.

La mia natura a suon di fale
é rimasta come un ziziale,

e a me me fà
che 'l xe restao solo per pissà.

Se non bastasse quello, mi trovo solo con le zinzive.
Ma in garghe maniera
me meterò la dentiera

così potrò comparì
comò ai bei dì.

Giovinezza,
mi sei scampagia lasciandomi con la pele ripigiagia

e co me vardo in specio
mi rendo conto che devento oni giorno più vecio.

Son  za de pension, ma é tanta passion,
de quel che me  speta

nò sarà suficiente nianche la reta.
Un giorno mi ciaperai per mano
e mi strasinerai molto lontano.

Era grando il mio tuorlo
ora sono rimasto come un corlo,

un pò nella vita ho bagolato
ma son za desmentegato.

Te ringrassio Giovinezza
che prima de 'ndà via

mi hai lasciato sinoltro l' allegria.



Casoneri no xe più

Che l'ha fato sto progresso,
dopo seculi de vita,
ogni mota la xe sita

e 'l palù no xe quel stesso.

Resta incora un per de ili
che i tien incora su,
augurando de sentili
fin la terza zoventù.

'Desso xe de sti mistieri
impiegati o pituri

o no i xe dei pescauri
ma moderni casoneri.

In sta vita casonera
no xe più mantinimento

ma xe un gran divertimento
che finisse cò xe sera.

No xe più 'l batelante
che 'l gireva pe' 'l Palù

perché zente xe mancante
casoneri no xe più.

No xe piini più i burceli
ni le valle o le seragie,
co la fiaca duto cagie

drento i quadri de i tineli. 



Vele  Graisane

Co 'ndeva a velo i bateli,
che bei culuri che veva
le vece vele graisane
dei pescauri de mar.

Cu ‘veva segnao l'alabarda,
cu ‘veva segnao un caregon
cultrine e fra tanti disigni
al gropo de San Simon. 

A Gravo tra freli e famegie
la nominanza i useva,

'mbarcasse sul sò batelo
e in te la vela un segnal.

Vele graisane
quanti ricordi
co navegheve
sul nostro mar.

Fra pescauri
e grande insegne

se cognosseve
za de lontan.

E i 'ndeva fa l'alba e 'l ponente
I Biri, i Peloti, i Trombai

Sabini, Spaguni, Ortolani
'na sinquantina forsi de più.

Vele graisane,
veci bateli,

cari ricordi de tanti cuor.



L'Ultimo Graisan

Gno,  nona la xe nata  a Gravo,
gno mare la xe nata a Gravo,

me, tanto che i l'he fata nasse a Gravo
per un pelo nò son furlan.

Gno nono al xe nato a Gravo,
gno pare al xe nato a Gravo,

gno suore invesse nata fora Gravo
e 'desso duti sa 'l perché.

No nasse più graisani
in questa mia città

ma forsi in Furlania
o indola nò se sà.

No xe più la comare
no xe più maternità
e duti sti graisani
foresti i nassarà.

Perché xe duto questo?
xe fassile a capì,

xe decision de fora 
che i ha vugio cussì.

Vardando su in ufissio
opur là del Piovan,

de nati proprio a Gravo
son l'ultimo graisan.



Che silensio xe restao

Cu che va in Gravo vecio
de qualunque sia la strà
veghe pochi quii camini
che xe incora drio fumà.

Mundi zente in quele cube
no bassila più de stà,

forsi xe che i ha de megio
e i foresti vol comprà.

Ogni tanto garghe casa
la se veghe repessà

ma xe poco in confronto
a duto quel che i pol salvà.

Ma se duti se ravagia
sensa tanto contrastà,

Gravo vecio pien de vita
comò prima al tornarà.

Gravo vecio vol refao
xe un tesoro che se ha
ossinò sarà gambiao
trasmission e favelà.

Che silensio xe restao,
no se sente più cantà

par che fossa trascurao
poca zente xe che stà.

Eredi de case repessae
vien fora cò carte 'mpetolae
i veci che poco i le ha firmae
e desso nò sa cu comandà
gargun scorla e lassà 'ndà.

Gravo vecio 'l vol refao,
xe un tesoro che se ha,
ossinò sarà gambiao
trasmission e favelà.



La Tegna

Co  xe scapolao metà magio,
fiurisse svelti i alti talpuni,

de i raspi che i ha le ramasse
se staca 'l bianco a baluni.

A Gravo i la ciama la tegna
e la sumigia mundi al bombaso,

se la cage co xe bonassa
'torno i talpuni xe duto un raso.

La svola de prima matina
fin quando xe sera e cò 'l suto,

ma se xe un gioso de bava
la tegna la svola per duto.
La cage lenta comò la neve
la xe lisiera più de le piume
se i se dà fogo la dura poco

una fiamada meno de un lume.

Quindese giurni de fiuridura
e a Gravo oniun se ravagia,

xe un bon segnal co cage la tegna
la stagion la xe scuminsiagia.



I Santi de Otavo Livelo

Un giorno xe segnao sul calendario
un pio de un santo e anche tre,

ma pe'  i santi l'ano intiero al xe curto
che per duti tanto posto no ne xe.

E fra quisti che no ha possuo ficasse
xe i santi graisani trascurai

de racunti in vecia epoca graisana
che un tempo  l' mar  per 'l raso li ha ghitai.

Ma sti Santi incora in lista i xe de atesa
co l'otavo sò livelo fermo la,

i s'ha messo duti quanti 'l cuor in pase
perché i sa che in calendario no i sarà.

Garghe volta i nostri Santi i comparisse,
per di 'l vero proprio santi no i xe,

no i xe drento nianche 'l primo de novembre
ma a Gravo nominai de sempre i xe.

Xe l' Santonego,
de la pansa protetor,

Al Sangiosso 
protetor de i 'ngavonai

e la Sangola
la protege cessi e odor

e canali al sol
e i depurator.

Dopo xe al Sangulin
de le braghe protetor,

drio le panse che 'l varà
i so busi 'l fermarà.
e xe anche Santopao
protetor de i 'nbragai
de 'ntopasse pol vignì

ma 'mbragai no se xe mai.



La Piera del Toco

A Gravo de cento e più ani
la spiagia la xe a pagamento,

lo stesso tra tanti paganti
gargun al pol anche sbrissà.

Indola scuminsia la spiagia,
i ciama la piera del toco

e a volte per 'ndà in spiagia gratis
i tenta de 'ndà per de la.

Quel posto xe cu che lo ciama
le piere de tanti contrasti

perché xe de fala oni giorno
co zente che ferma al bagnin.

E xe un cartelo che dise:
xe spiagia a regime serao,

no sempre i rispeta e se cata
gargun che vol fa al moscardin.

I vol ficasse za de matina
e sotoscagio leti e cusina,

co la pretesa del bagnasciuga
la deventeva una vera fuga.

E co la scusa ,vago a peverasse,
per quele piere i vol ficasse,

ma l'bagnin duto questo non cré
perché 'l sa che peverasse no xe.

Ciapà per un' entrata la piera del toco
in spiagia de certo i  incassa ben poco,

se i vol 'ndà drento che i vaga  anche i massa
xe verta oni cassa e 'l bilieto i se fa.

La spiagia Regina d'Europa
la tignua un bon bon,

xe giusto che sia a pagamento
per sio che la resti bon-bon.



Niko

Nico, mamolo a la bona,
al fa quadri cò le scusse,

a le taca co pasiensa
dute quante picolusse.

Elo mai l'ha studiao,
ma lo stesso l'ha bravura

e la zente lo amira
de sto dono de natura.

A Miliuni de scussete
a scelie una a una

e i so quadri co i ani
i valarà una fortuna.

Al fa anche dele mostre
quadro a quadro 'l vende duto,

e magari ne fossa
che no i dura un minuto.

Dise cu che lo cognosse:
no xe oltri comò elo
co sogeti de artista

de la tera fin in sielo.

Garghe quadro lo regala
per impicalo in saloto,
ma xe anche ordenai

per 'mpicali per un voto.

Al fa duto a tempo perso
co 'l finisse 'l so lavor,

pur passando tante ore
che lo fa co tanto amor.



La Rangiada

Svelto ,'pena ve zarnao,
me son corso zo a zugà,

a la sera son tornao
sensa vogia de studià.

Ma gno pare 'l s'ha rabiao
e l'me ha fato ben capì

che ormao al s'ha stufao
favelandome cusì:

"mo co sporco che tu son
tu sumigi a un lasaron
che t'ha in testa baculi?
No tu pinsi che a zuga
no sta fame travagià

pensa a fate i cumpiti.

Metete soto e refete
fin quando che tu sa

perché sinò xe radighi
e tu tu restarà

Me te digo pé 'l tò ben,
fate pago , te convien

che no xe diffisile,
radegoso me no son

ma no vogio ve un molton
fin che qua comando me."

Cò la fiacca he capio
che gno pare l'ha ragion

me no vogio
sta più indrio

ma ciapà la promosion.

E no m'he desmentegao
la rangiada de quel dì,

co gnò pare m'he scusao
no 'l me dise più cussì.



I Nomi de i Dii

Una  volta i conteva ai fantulini
una bela filastocca de le mane,

a sintila oni volta i piaseva
i conteva scuminsiandola cussì:

Deo più grosso
e porta 'l torso
dopo la riva

porta candela
e dalongo

porta segelo
deo mignelo

al xe per ingasià.

Se gera la drita
opur la sanchigna

i gera diversi
i nomi de i dii:

deo mignelo,
Piero camelo

e in meso
'l più longo de duti,

dopo riva
scanacapussi

e finisse 
massa bebei.

Più grandussi i fantulini za i diseva
a memoria questa bela filastroca

e che perde tanto tempo a ili i feva.
Forsi 'desso no la dise più nissun.



Da la Una a le Quatro

Xe a Gravo per l'istae l'ordinansa
che riguarda i cantieri de lavor,

de fermà e de sospende in certe ore
machinari e duto quel che fa rumor.

I turisti ,quando i torna de la spiagia,
'pena dopo ve finio de zarnà,

'bituai i va ghitasse un per de ore
e silensio 'l dopopranso xe de fa.

Da la una a le quatro
no se pol fa confusion,
da la una  a le quatro

xe la guardia drio 'l canton,
de la una a le quatro
no se pol più lavorà,
da la una a le quatro
solo i cani pol bagià.



Per Duti 'l Tamiso

Semo duti a becheto,
cò ne toca no se sa,

cò ne ciama "Barba Leto"
mogi mogi toca 'ndà.

'Ndemo la del sò castelo
forsi più lontan del sol,

ma se spera, anche se 'l xe belo,
'ndà più tardi che se pol.

No ne serve, là che 'ndemo,
tanta roba de fruà

basta poco che portemo,
'na preghiera  cu che sa.

E insieme cò i putinti
che i cre de comandà,
al ne conta , su l'atinti,

quel che vemo fato quà.

Dopo là sarà 'l tamiso
per qualunque sia 'l color

e sperà in un soriso
che lo fassa cò amor.



3 Giugno 1925 Fora Gravo

Xe bonassa in candela in meso al Golfo,
un incanto quele vele a sol a monte,

le melaide le xe piene de sardele
e pian pian al se fa scuro l'orizonte

Xe i bragossi a cocon de tanto pesse,
mile mane su le arte in t'un caveo,

ma no passa tanto tempo e i pescauri
i ha visto a tramontana un lampeo.

De la un poco s'ha sintio la prima bava
e de colpo sempre più la aumenteva,

in catura gera i omini ai timuni
che in prinsipio quasi ninte nò pareva.

In t'un veghe no veghe 'l putiferio
tanti i 'veva perso la rigola

ni la vela ni la spiera più tigniva
e i bragossi i 'ndeva a torsio cussà in 'ndola

Suli, paura tra fulgheri e sionere
le passeva le restie le bocaporte

i pagioli i galegeva zon in sintina
e secando za i vegheva la sò sorte.

L'indoman de quel ciclon ormai passao
tanta zente sul reparo che speteva

cò i oci verso 'l mar cò gran speranza
perché i sovi incora nò i torneva.

Ma de i porti istriani a burdisando
traverseva, forsi primi, i Trombai

e anche quili che rifugiai in oltri porti
duti quanti sani e salvi i xe tornai.

E devoti a la Madona de Barbana
i graisani i l'ha dalongo ringrassiagia

fando un quadro rinovando 'l sovo voto
"CO' TANTE GRASSIE PER 'VELASCAPOLAGIA"



Co' se va la del Dotor

Se ne capita gargossa
e se va la del dotor,

se va sempre co' quel'ansia
e un tantin de baticuor.

Xe de solito per duti
tante analisi de fa

sia del sangue che l'urina
puo la cura 'l te dà.

No tu sbreghi più co' i ani
'desso xe de fa atension
e se tu tu magni massa
te va suso la pression

Se tu i tien a la salute,
no xe oltro che sercà

de sta tinti in duto quanto
ociu quà e ociu la.

Elimina i buriti
al vin e anche 'l sal
e duti quanti i friti

perché al figao fa mal.

Trategnete de i grassi
e le specialità

che vien 'l colesterolo
e grassi in qua e in la.

Via i vovi e i peveruni
cicolata no' stà magnà,

duto strenze e 'ndà de corpo
xe 'l problema de sforsà.

"La mi scusi sior dotor,
questa cura che 'l me dà,
manca 'ncora quatro flebi
o me resta de pregà.? "    



Vecia bita de piera

Co passo là davanti che la xe 'desso,
dago sempre un'ociada a la vecia bita de piera.

'Desso la xe in centro del porto
duta rosegagia

e forsi anche desmentegagia.
Una volta la gera più in drento

e sora de ela gera un faro a petrolio
e del porto la so' luse gera l'orgolio.

Cussà che barca l'ha portagia,
cussà che mane l'ha pusagia

e quante barche l'ha ligao 'torno de ela.
Ma de i ricordi de tanta zente,

se sa che se ligheva le barche de sabion
piere, giara e oltre robe
che tanto le ha portao

per fa Gravo del tempo passao.
E se pol nominali, anche i veci vapuri

e anche i ultimi al "GRADO" e "AMBRIABELLA".
Le corde sempre tirae

e a volte gargun co passeva
anche 'l se 'ntopeva.
'Desso la che la xe,

la xe comò meso monumento
duta rosegagia

quasi desmentegagia.



Solo un gnocolo

Xe un rumor de viri ruti
e Noreta ciama agiuto

e Giovanni 'l core svelto
perché xe un momento bruto.

I xe 'ndao a Noreta 
un specio grando adosso,
"Vien giutame" la sigheva
"che moveme no posso".

Noreta tra quii viri
la pareva un fachiro

e Giovanni co l'ha vista
l'ha tirao un gran sospiro.

Fra quel scorlo la invocheva,
quando elo l'ha issagia,
Santa Rita, Santa Rita!

e Santa Rita l'ha giutagia.

No la sà fato ninte,
solo un gnocolo in testa

e de quel momento bruto
un ricordo solo resta.



Messa Prima

Bon giorno Tunina!
Bon giorno Chichina!

Se pol sintì anche cussì
de fora la ciesa a la matina

prima de la messa de le sete.
De la un poco 'riva al prete.

Drento la ciesa,
candele e lumini fa poca luse e xe silensio.

Pian, pian riva zente e al solito posto la va sentasse
e in quela mesa 'scurità

la se cognose drio al caminà.
La nonsola, la 'mpigia la luse che 'lumina l'altar

e garghe oltra lampadina lisiera.
Scuminsia messa

cò garghe canto fadigoso
e forsi, gargun se confessa.

La ciesa la par svoda
e in quele poche carieghe ocupae

oni tanto se sente tussì
e rimbombà,

se pol anche capì
xe aneme pena alsae.

La messa va vanti e de i grandi barcuni se veghe
che fora, pian, pian stiarisse

e cò un segno de pase, la messa la finisse.
....dopo la messa, fora la ciesa,

se pol sinti anche cussì:
Ciao Tunina,

Ciao Chichina! Col vecio saludo graisan,
sse 'l Signor ne lassa se vegaremo doman!

Cussì scuminsia 'l giorno in sta parte de Gravo,
cussà fin qual giorno.



Cinquanta ani insieme in Piasseta

De Renaldo e de Aneta
se festegia "Nosse d'Oro"
sircondai de i figi e i nievi
fando auguri duti in coro.

Pare , mare, duti noltri
ve volemo sempre ben
cò parole e cò ‘l fato

che i ansiani mundi i tien.
..In quel zorno nuvissiati

pé Stralonga se passai
e se 'ndai a sta in Piasseta

e la 'ncora se restai.
Puo ve vuo quatro figi

fra miseria e tanta guera
e insieme se durmiva

cu da pie e cu per tera.
Mesa vita travagiagia

ma no ha mancao 'l bocon,
dopo in megio se viveva
ma doboto de pension.
Passa i ani e in famegia

solo voltri se restai,
ma più volte se veghemo

e no se desmentegai.
Sempre fede e verta siera,

se incora in stato cuor
e se bravi a rampegave

su e zo del balaor.
Voltri se vo , PARE e MARE,

fra i pochi fortunai
che i riva a cinquantani

sempre insieme de mariai.
Se per ani vé patio

'desso invesse bagolé,
augurando che la vaga
fin che Vò se restelé.

Duti in festa femo AUGURI
co parole bele e tante
finie le "Nosse d'Oro",

tignì duro pé 'l Diamante.



Graisana

Co he saludao gnò moroso
pe' 'nda lavorà via pe'l mar,
xe scorse do lagreme colde
'spetando quel dì su l'altar.
A volte co son sul reparo

e elo lo penso ogni dì,
fra 'l sol e la bava lisiera
camino e me fa de sintì:

Graisana, graisana,
Del mar se sente ciamà

'na vose lontana
che 'l vento porta fin quà.

Te penso te sogno
t'he sempre drento 'l gno cuor,

graisana, graisana
tu son la vita e l'amor.

Tu sola,
me oltre no he

te vogio
e solo per mé.

Graisana t'he sempre sul cuor,
graisana mia vita e mio amor.

Cò lento che 'l passa sto tempo
xe triste co xe de spetà,

co'  ansia lo speto che 'l torna 
e dopo più belo sarà.

A volte co son sul reparo
e elo lo penso ogni dì,

fra 'l sol e la bava lisiera
camino e me fa de sintì:

Graisana, Graisana.



Leto e Fogo

In t'una casa de Gravo vecio
un dì gno nona la m'ha portao,
per fame veghe un sovo logo
comò che i veci i lo ha lassao.

Gera un logo, leto e fogo,
cò la napa e cò 'l fugher,
una banca, tre carieghe,

la scansia e l'armer.

La sinisa e la caina
cò 'l laveso e 'l cugiaron
una tola e 'na mastela
' i do sigi ' e 'l pagion.

Tre ciodi per picatabari,
la porta cò un vecio sartelo,

la lanta cò dò sichignole
un lume e 'na broca e un cain.

Gera un picolo museo
duto quel che gera là,

in quel logo leto e fogo
un'antica realtà.

Che diferensa fra noltri e ili,
che scarsa vita i ha passao,
cò poca roba in quela volta

comò i feva m'he domandao.



Graneli de Sabion

Un dì sora un dosso
cò pala e segelo

m'he fato un castelo
de scusse e sabion.

Al 'veva tre turi
cò do balauri

e in meso a quii muri
un grando porton.

Pareva un castelo
che 'l fossa de piere
de mese, de intiere,
per longo e per sù.

La zente , là in spiagia,
'l ne piase i diseva

ma a me 'l me piaseva
incora de più.

Ma dopo che l'he fato
za l'acqua cresseva,

veghevo che 'l castelo
pian pian al se disfeva.

Ormai za muntiselo
finivo de zugà

e duti i gno sogni
i me muriva là.

Volevo refalo
ma sù più no 'l steva

a  veghelo cage 
me feva passion.

Cò  'l sol che 'ndeva a monte
finiva un giorno belo
e gera 'l gnò castelo
graneli de sabion.



L' Ufo Casoner

Una note de ciaro de luna
un gargossa se pusa in Palù,

gera proprio un disco volante
cò un Ufo vignuo de lassù.

Ospitao de la zente de i tapi
i ha dao de beve e magnà

e 'l conteva che i sovi casuni
i xe tundi, no i xe comò quà.

I bisati i xe cò le sate,
le vulpine quadrate le xe
e le sepe le xe cò le stiame
sensa 'l nero e siri do, tre .

I buriti ni agio ni ogio,
la polenta ni acqua ni sal

e le arte ni piumbi e ni suri
e cò i fiuri se fa 'l parangal.

Ne sarave de contande,
vol 'na vita per finì

de contà del gno pianeta
la che 'l no vol dì de si.

Son un Ufo che gira per ferie,
ma lassù xe pescà 'l gno mistier

he 'na mota più granda de Gravo
me son Ufo ma son casoner.

Cò xe l'alba xe tardi per l'Ufo
al ringrassia xe l'ora de 'ndà
prometendo che fra mile ani
cò sò figi in Palù al tornarà.

Saludando de drento 'l disco
lagremando i l'ha visto partì,

xe cree, se domandeva la zente
che 'l sò mondo sia proprio cussì.



I m'ha fregao la bicicleta

Son 'ndao tò i fuminanti
cò la gno bicicleta
de zalo pituragia

e i parafanghi blu.

Sul muro l'he pusagia
per forsi tre minuti
co son vignuo fora 
za no la gera più.

Girao é duto Gravo
in serca de catala

cò rabia e gran speransa
e anche gran passion.

E a quel che l'ha fregagia
l'he maledio per sempre,

i he ghitao la colsa
e anche al colseton.

Indola la sarà
la mia bicicleta?

Nò gera un granche
ma la tignivo neta.

Cu xe quel lasaron
che l'ha portagia via?
Che l'ebia za vendua?

Indola la sarà.

In fondo in t'un canal
col baro e rusinia
la bicicleta mia

me no la cato più.



Pesse Grele e  Fersore

Finalmente in casa nova
xe vignuo de 'ndà sta
loghi grandi beli e suti

co le sò comodità.

Ma in quel apartamento
xe continua delusion,

no se magna tanto pesse
ma gran pasta, vovi o ton.

Che scalmane che me ciapa
cò xe l'ora de senà

se no cato pesse in tola
ni polenta pé toccià.

Se manchessa pesse a Gravo,
za sarave una ragion,

ma catame quii magnari
me va suso la pression.

A che serve 'vé 'l sogiorno,
a che serve 'l cusinin,

no se pol più frise un pesse
perché spussa de freschin.

Bele camere e palchiti,
no se pol più caminà,

xe le strasse, he dao la cera,
per paura de sporcà.

Benedete case vece
che i rustiva col carbon,
su i barcuni e i balauri
e l'odor al gera bon.

Pesse grele e fersore
su sté case ogidì,

no va ben perché fa 'puzza'
sia per frise che rustì.



Le sabbiature

Chi ha reumatismi o pari dolori,
a Grado é mandato dai bravi dottori
per prendere il sole e far sabbiature,

molto indicato per simili cure.

Con dodici buche di sabbia cocente,
sparisce il dolore, non serve più niente.

Finite le cure con bei trattamenti
si parte da Grado più vispi e contenti.



La Pegola e la Fortuna

Pé le strae de Gravo via
xe un mini scovasson,

xe i gratai 'gratta e vinci'
le speranse e le ilusion.

Anche i mie xe la in meso,
'desso é svodo 'l tacuin,

ma é 'mparao a mete in tagio
e me compro un spolverin.

Epur xe quii che ciapa
i sete e anche i fanti

i ri e i cavali
ma soldi i spende tanti.

Ma a cu va quii miliuni
de l'asso de bastuni

danari, cope e spade?
Siguro me no son.

Me grato, me grato e grato
ma me no ciapo mai,

se veghe che me pel zogo
no son tra i fortunai.

Se pegola é nel zogo
speransa é nel cuor,

de esse fortunao
almeno pe' lavor.



Lavatece

Me son 'ndao a lavà tece
e me he fato la stagion,

me mancheva incora poco
per ciapame la pension.

M'é dalongo reso conto
'desso é dito stago fresco
ogni giorno stessa roba

comò un giron dantesco.

Fra le tece e le fersore,
de lavà gera  'l cinese

ma no i veva Chef e Coghe
ni premura ni pretese.

Al Cinese xe un atresso
co 'l masena xe un passin,

'l lavatece lo ciameva
Mister Mandarin.

Quante tece che é lavao
e no gera mai finio,

co se gera a mesa strada
gero agro e sfinio.

Gera una sola vasca
e me mé tormentao,

co Dio ha vogiuo
otobre xe rivao.



I Cici

Cò i tapedi su le spale
coverturi e strafanici,

torsiolando via per Gravo
in stagion se veghe i 'Cici'.

Ma cò tanti che ne gira
che i te sforsa de comprà,

xe gargun che 'l dise sempre:
'molto bene stare quà'.

Cadenine e sangulini
picolon su i lunghi brassi,
par vitrine che camina,

quii color dei carbonassi.

E xe quel che i piase Gravo
no 'l fà oltro che sognà,

cò 'l va vende a duti i dise:
"mi sognare stare quà".

Cò mia religione
avere sete mogli,
se io qui restare

mie mogli quì portare.

Portare tuti figli
e prendo io magari

assigni familiari
dopo noi qui bagolà.

Cò tanta e tanta zente
che gheta fero a Gravo

anch' io  mi piacere
ghitare fero quà.

Ma poco qui restare,
intanto io sognare
e lire mi 'ngrumare
e in tera mia tornà.



La Calamita de Gravo

Xe 'na roba mundi cara
in tel cuor de i graisani

che 'l xe drento in te la storia
cinquesento e passa ani.

E co xe feste grande
comparisse le so piere,

in quii di i lo fa più belo
cò le luse e cò bandiere.

Xe 'l nostro campanil
de piere carolae

cò grande barconae
che varda intorno al mar.

E l'Anzolo lassù
al fa de sentinela,

mostrando a oni vela
che vento che vien su.

De bianco mosaico
l'ha i sovi orologi,
che varda la in alto
a miera xe i vogi,

l'ha in parte sò suore
la casa più granda
e sora un bel sielo
un sielo graisan.

Campane fè sintì
quel son che 'l ne fa vive,

xe Gravo che vol vive
che mai nol vol murì.



Barba 'l Bilieto

Tante bele barche 'mbandierae
pronte per la Granda Procession,
al segnal de un omo le se mola
e le va a Barbana pe' 'l 'Perdon'.

Una volta duti e se 'mbarcheva
o basteva dì 'Barba Riveme'!

'Desso le regole gambiae
e pe' 'ndà a Barbana vol cussì:

"Barba 'l bilieto
xe ani che speto
e me a Barbana

no se co cù 'ndà.
Sensa 'l bilieto

lo stesso me vago,
me vesto de zago

e me saré là.
No vago per sede,
ma vago per fede,
no vago a magnà
me vago a pregà.

Barba 'l bilieto
xe ani che speto
e me a Barbana

no vogio mancà."

E del molo duti saludeva
quele barche che 'ndeva via

co la banda a bordo che soneva
che de tanti seculi se fà.

Xe i bateli carghi de fedeli
fra graisani e tanti forestieri,
me no volaravo restà in tera

ma catame a bordo in procession.



Saludi de Gravo

Tanti graisani xe per 'l mondo,
li porteva un giorno al distin

e se la sò casa xe lontana
Gravo i fa de velo là vissin.

I lasseva tante robe bele
anche le più care tradission,

Gravo, sempre sa de ricordali
e per ili 'l canta sta canson.

Per 'l mondo la va
sta canson graisana,

la va per catà
la so zente lontana,

per dili che qua
l'aria sempre xe sana

che sta taca del mondo
de un ben più profondo

cussì no ne xe.
De Gravo, tanti cari saludi
a cu che no pol più basalo,

a cu oni tanto lo veghe
a cu vol per sempre tornà.

Per 'l mondo la va 
sta canzon garisana,
la indola i la sente
al cuor e la mente
per Gravo sarà."

Tanti ha piantao la sò famegia
quando li porteva via l'amor

o catando l'anima zemela
co i 'ndeva solo per lavor.

Là che ili i ciacola foresto
quii che xe vissin o più lontan,
anche se no i sente 'l so dialeto
resta sempre 'l cuor de Graisan.



Willkommen Turista

Dopo i misi del letargo
la Pasqua xe rivagia,

xe la spiagia preparagia
e i turisti i xe za qua.

Tanti i s'ha prenotao
fra gabine e ombreluni,

sia famegie e anche i nuni
dei bei giurni i passarà.

Willkommen turista,
wilkommen in Grado,

ormai tu cognussi
cò i nostri deplian.

La tova presensa
per noltri xe 'l pan,

un grassie e un sereno
sogiorno graisan.

Desso xe 'na novità,
x un sogno e realtà,

xe fra 'l mar e 'l bel sabion
'l Parco Acquatico in funsion.

Willkommen turista
foresto o talian,
felice e sereno

sogiorno graisan.



L' Eredità de la Nona

Xe i parinti torno 'l leto,
xe la nona che sta mal,

l'ogio santo e 'na campana
e i xe duti al funeral.

Ma finie le esequie
i se cata in riunion

cò un debole acordo
fra scalmane e confusion.

Nissun vol la corona,
la corona de la nona,

i credeva de catà
una bona eredità.

Ela , invese, l'ha pregao,
poco, ninte l'ha lassao,
dando a duti de capì
che xe poco de spartì.

Ma gargun che za spereva
l'ha vuo mundi delusion

perché ela la viveva
cò la magra sò pension.

In scanselo gera santi,
su la tola una candela,
una tecia e 'na squela
gera incora de lavà.

Stò raconto al xe finio,
ma pol anche capità

de no catà un bel ninte
che sia anche de pagà.



Preghiera al Nostro Anzoleto

Quando che xe sera
prima de 'ndà in leto

duti i fantulini
i prega l'Anzoleto.

Cu che xe de asilo
o de prima scuola
sempre l'Anzoleto

'torno a noltri 'l svola:

Anzolo del sielo
che tu son lassù
sinti i fantulini

che i prega insieme a tu,
serca de portane
per le vie del ben
scansene dei mali

per oni dì che vien.

Custode de i più piculi,
te preghemo in zonezon,

lontanene i periculi
e fane protession.

Anzolo del sielo 
varda de lassù
duti i fantulini

che i prega insieme a tu.



La spiagia de Gravo

se gargossa xe de belo
al se cata in meso al mar,
quel xe Gravo col sò sielo

co xe ciaro oro par.

Mundi zente sogna tanto
de podesse riposà

su sta isola de incanto
che no i pol desmentegà.

I turisti cò i riva
i sa duti indola 'ndà

svelti i va cò tanta 'mbriva
cu per qua cu per là.

E quii giurni suridinti
i li vol de più fruà

ma co i parte i va cuntinti
co la smagna de tornà.

De Gravo per 'l mondo
la va sta canson

per 'l sol e le cure del nostro sabion,
per 'l mar e la spiagia che xe 'l nostro pan

co 'l primo de magio xe za la stagion.

Xe logo de cure,
de ferie cu vol,

alberghi e privati
per duto xe pien,

favele diverse
descore sul sol

finché xe sta spiagia
per duti xe un ben.



Meso Secolo

Drento i fiuri beli de stò mondo,
xe la nostra zoventù

che no la pareva mai finia
ma la passa e no la torna più.

A cinquant' ani semo 'rivai
e no par vero no li mostremo,

de beli e bruti ne xe passai
ma i xe lo stesso de festegià.

Se 'vemo i cavili grisi,
ma 'l viso 'l xe stao sempre fin

e semo sempre alegri
e carghi de morbin.

A sinquant'ani semo 'rivai
e de quel mondo che 'l xe finio

tanti muminti xe ricordai
e li pensemo che no i vien più.



Le Bandiere

Xe tanto belo
co se veghe tante bandiere

dute 'ngrumae e una drio l'oltra.
Co le xe insieme,

xe bon segno e le se dise in fra de ele,
co 'l sò favelà diverso,

che no serve ni strasasse
e nianche maltratasse.
Cu che ha giudissio,

la so bandiera la zonta co le oltre,
'più fisse che le xe, megio xe'

Culuri diversi
per zente diversa,

le bandiere xe dute superbe
co le xe 'drissae del vento
e le comparisse lo stesso
anche se le xe picolon,

co no xe bava,
opur co le xe drento

'mpicae in te le colone
o in garghe bel canton.

Più bandiere vol di
più fiuri e più sorisi,
cussì se ha speransa

che garghe scalmanao
no possa fracà 'l boton sbagliao

per no veghe ni funghi
e nianche ruvinasso,

perché in fondo in fondo,
le bandiere no xe oltro
che i biechi del mondo.



Prima Domenega de Lugio
"In Nome de Dio Avanti"

...E se larga i bateli
'mbandierai e ornai de fiuri

carghi a oro de fedeli.
E ligai un drio de l'oltro

i va a Barbana in procession
rinovando un vecio voto
oni ano per 'l "Perdon".

Quando passa la Madona
fra 'l soneo de 'l "Ta Ta Cion",

tanta zente sora 'l molo 
la se mete in gionegion.
...A fermà la pestilenza
de la zente graisana,

xe aparsa tempo indrio
la Madona a Barbana.
E cussi de quela volta
i graisani i va a catala

per le Grassie che l'ha dao
mai finio de ringrassiala.

Co vigniva "Sabo Grando",
al Palù al se svodeva

per catasse a Gravo insieme
e per '"Perdon" i se pariceva.

Capiteva garghe volta
con gran vento 'ndà a Barbana

e dei tapi "quel Batelo"
i lo tireva cò l' alsana.

I canal cò l' acqua incontra
(i conteva i nostri nuni)
co se 'ndeva a vogando

i scoteva i giruni.
De l'altar su quel bel trono

la "Regina del Palù",
l'ha i oci verso Gravo

e in senton 'l Bambin Gesù.
Per le Grassie Ricevute

de la Vergine Maria
tanti xe i pelegrinaggi
mundi de la Furlania.
Dopo Messa a Barbana
poco prima del ritorno,
no la manca la merenda

comò un pranso a mesogiorno.
E 'l termina a Gravo
questo voto a Maria

co 'l Te Deum in Ciesa Granda
co 'na fede mai finia



La Baia del Piato
.... E Partii cò la "Maralba"
cò la pupa a tramontana
deciso de 'ndà in Istria
per garghe setemana

Vogando a "pari duta",
se gera za traverso

e tocando un porto o l'oltro
semi 'ndai fin a Cherso.

Marco gera 'l comandante,
Bruno Piero e Giovanni
gera i ospiti de bordo
fra gli incanti istriani.

Quasi sempre a la manovra
gera Bruno e anche Piero,

su una baia una sera
'vemo ghitao fero.

L'Indoman lavando i piati
(a Giovanni i ha tocao)
un bel piato fora bordo,

comò un corlo, i xe sbrissao.
Se ha sercao de 'ndà ciapalo
bianco e tondo 'l se vegheva,
ma là in fondo a diese metri

solo maschera voleva.
In quel piato sera prima

menestrao se ha un bon pasticio,
ma 'l xe 'desso la in fondo
al più grando del paricio.

E Giovanni 'l s'ha vilio
del malano ormai fato

dando 'l nome a quela baia
in ricordo de quel piato.

Un oltro piato, un zemelo,
l'ha ciapao 'l sovo posto
che 'l speta la in scansia

l'ocasion de un bon rosto.
Oni giorno se spereva

de 'ncontrà, là sul quarnero
al "Katan" 'na bela barca
poco meno de un veliero.
Katan, Katan! da Maralba
sempre Marco al ciameva

gambiando più canali
ma Katan no rispondeva.
...E cussì tornando indrio

cò la pupa a siroco
rimpiansendo quii bei giurni
che durao i ha mundi poco.

Istria Agosto 1995.



Caro Zio Fra Martino

Cò 'l Signor al t'ha ciamao
incora mamolo tu geri

quando a bordo tu cunsivi
passelere e squaineri.

Dal tò nome "Fra Martino",
cinquanta ani xe passao
laico de i Domenicani

e più in là non tu son 'ndao.
L'ha 'l tò ordene la veste

duta bianca e un pisso nero
e in Convento Bergamasco

t'ha de ani ghitao fero.
Tu vien a Gravo sempre in lugio

e tu i tien 'ndà a Barbana,
puntuale sul batelo 

cò la bianca tò gabana.
Oni tanto tu la piti

combinandone de bele,
ma tu sgambi cò medagie
che t'ha piene le scarsele

... Cò vigniva Fra Martino,
gera sempre festa granda

e in Cavo de Palasso
pé i gnevi gera gianda.
‘Desso i cari nipotini

ha oniun la sò famegia,
nò xe più le bele feste

sensa dasse maravegia.
Cò tu mandi le valise,
xe per duti i parentai

e xe drento ombrele vecie
o gilé desmentegai.

Cò tu va a torsiolando,
i xe alegri i tovi modi,

cò i te veghe i vol schivasse
perché i sa che tu li scodi.
Duti quanti i te cognosse 
per un frate che fa rie,
ma xe in ciesa la tò vita

fra corone e litanie.
Ne sarave de contande,
ma no 'desso caro zio,
a prossima puntata

quando tu ta sarà Pio.



Spiaggia di Grado Club 257

Xe a Gravo in spiagia nova
le gabine lineae

fra culuri beli e vivi
dute quante numerae.

E in meso a quii culuri
un'amicissia s'ha formao

un'alegra compania
e un club i ha formao.

I xe mundi e mundi fissi
i xe de dute le region,

fra famegie e tanti amici
xe acordo sul sabion.

I xe sempre 'ndafarai
fra i zoghi là in spiagia,
dopo un ano de fadighe,
"la vacansa meritagia".

Oni ano qua i se cata
la che ili i s'ha 'ncontrao

fra le solite cabine
che i s'ha duti prenotao.

Un corcal e un timon
i s'ha segnao su le magiete

e cò 'l numero del club
fila  "Due Cinque Sette".

Un augurio a duti quanti
un catasse incora qua

fra l'incanto de stà spiagia
sia de sogno che realtà.



Cinque Anni insieme

Dalla prima elementare
tu sei stata l'insegnante,
ti dobbiamo ringraziare,

per la vita "Grazie Tante"!

Hai proposto, e siam contenti
di portarci fino in quinta,
sei riuscita "complimenti"!
Perché tu hai tanta grinta.

Sempre stata esemplare
tanto buona e affettuosa,

con noi nell'insegnare
eri sempre premurosa.

Se talvolta stavi male,
insegnava la supplente

ma per noi non era uguale
se non eri tu presente.

Ogni tanto un'escursione,
tante cose da vedere,
eran gite d'istruzione

e per tutti un gran piacere.

Poi con te abbiam sudato
nella storia e geografia
nel programma recitato
e con gran scenografia.

Nelle scuole dove andremo
e poi grandi a lavorare,
un ricordo porteremo
che difficile e scordare.

Ora noi ti salutiamo,
anche tu non scorderai
questi anni tanto belli

che non torneranno mai.

I tuoi alunni: anni scolastici 1975/1980
Scuola Scaramuzza Grado.



Festa dei Sessantenni Graisani

Magari cussì no
che l' tempo passa,
se ha sessanta ani

del primo giorno in fassa.

E incuo li festegemo
fra canti e alegria,

fra quii che sta a Gravo
e quii de via.

Forsi in meso de noltri
xe un pocho magagnai,

fra gargossa xe anche i dinti
e bastansa cò i ociai.

Ormai a la nostra etae,
quasi duti in pension,

no se ha più quii moviminti
e vien gran rassegnassion.

'Ndemo verso a esse grevi
e sperà de vé salute,

che fra i bini de stò mondo
la megio xe de dute.

Vemo vuo ani beli,
no dovemo lamentasse,
da le machine a pelicce

che una volta i veva strasse.

No per duti quisti ani
i xe stai fortunai,

per un pochi, pur faigando,
i xe stai 'mpegolai.

E dal gemo de la vita,
ha oniun al sovo magio,
de la veta che ne resta

più no serve a mete in tagio.

Ma brindemo in compania
e scordemo la realtà

che la nostra esistensa
xe restagia questa quà.




